
INGLIZ TILINI IKKINCHI 
XORIJIY TIL SIFATIDA 
O‘QITISHDA LEKSIK 
DERIVATSIYALARNING 
AHAMIYATI

Abdusattarov Mavlon Sherali o‘g‘li
Samarqand tumani 38- maktab ingliz tili o‘qituvchisi

Annotatsiya: Mazkur maqola leksik derivatsiyalar yordamida ingliz tilini o‘rgatish masalasiga bag‘ishlangan. Unda ingliz 
tilini ikkinchi xorijiy til sifatida o‘qitishda o‘zaro derivativ munosabatda bo‘lgan lug‘aviy birliklarning yasalish shakllari ko‘rib 
chiqilgan.

Kalit so‘zlar: leksik derivatsiya, kognitiv lingvistika, kommunikativ metodika, morfemika, derivatsiya, sinxron, diaxron, 
so‘z yasalishi, affiksatsiya, konversiya, abbreviatura, kompozitsiya.
Abstract: This article is devoted to the issue of teaching English using lexical derivations. It examines the forms of forma-
tion of lexical units that are in a derivational relationship with each other in teaching English as a second foreign language.

Key words: lexical derivation, cognitive linguistics, communicative methodology, morphemics, derivation, synchronic, 
diachronic, word formation, affixation, conversion, abbreviation, composition.
Аннотация: Данная статья посвящена вопросу обучения английскому языку с использованием лексических дери-
ваций. В ней рассматриваются формы образования лексических единиц, находящихся в деривационных отноше-
ниях друг с другом, при обучении английскому языку как второму иностранному.

Ключевые слова: лексическая деривация, когнитивная лингвистика, коммуникативная методика, морфемика, 
деривация, синхрония, диахрония, словообразование, аффиксация, конверсия, аббревиатура, композиция.

KIRISH
Dunyo hamjamiyatida nofilologik ta’lim yo‘nalishi mutaxassislariga chet tilini metodik yondashuv asosida 

o‘qitish jarayonida leksik derivatsiyalardan foydalanishga qaratilgan ilmiy izlanishlar olib borilmoqda. Mutaxas-
sisligi chet tili bo‘lmagan talabalarga xorijiy tilni o‘rgatishda leksik derivatsiyalar ta’sirini kuchaytirishda alohida 
innovatsion yondashuvlar asosida o‘rganilayotgan tilga bo‘lgan munosabat, xususan, so‘z yasalishini o‘rganish 
bo‘yicha olib borilayotgan ilmiy tadqiqotlar muhim ahamiyat kasb etadi. Shu bois, nofilologik oliy ta’lim muassa-
salari talabalariga chet tilini o‘qitishda leksik derivatsiyalardan foydalanish metodikasini takomillashtirish zaru-
riyatga aylanib bormoqda. Hozirgi davrning dolzarb muammolaridan biri ta’lim samaradorligini oshirish hamda 
o‘qitishda yangi innovatsion texnologiyalardan foydalanish hisoblanadi. Ushbu maqsadni amalga oshirish 
yo‘lida chet tili o‘qitish metodikasini tilshunoslikning tafakkur bilan bevosita bog‘liq sohasi bo‘lmish kognitiv 
lingvistika bilan uzviy bog‘liq holda tashkil etish davr talabidir. Zero, tafakkur tilsiz mavjud bo‘lishi mumkin 
bo‘lsa-da, muloqot jarayonida u til orqali namoyon bo‘ladi.

Bugungi kunda kommunikativ metodika hamda lingvokulturologik yondashuv talablari asosida o‘rta maktab
larda chet tilini o‘qitish jarayonida asosan o‘quvchilarning og‘zaki nutq faoliyatlari hamda nutqiy ko‘nikma va 
malakalaridan oqilona foydalanilgan holda nutqiy vaziyatlarni yaratishlariga alohida e’tibor qaratilmoqda. O‘quv
chilarning yozma nutqini takomillashtirishda esa ko‘proq morfologiya va sintaksisga tayaniladi. Shuningdek, 
maktablarda grammatikaning morfologiya bo‘limida asosan mustaqil so‘z turkumlari, sintaksis bo‘limida esa 
ko‘proq sodda gaplar o‘rganiladi. Morfologiya odatda til grammatikasida so‘zlarni turkumlarga bo‘lib o‘rganish 
hamda ularning morfologik ma’nolarini ifodalash masalalari bilan shug‘ullanadigan bo‘lim sifatida qaraladi. 
Sintaksis esa so‘z birikmalari, gap va gap tuzilishini o‘rganuvchi bo‘lim sifatida talqin qilinadi.

MAVZUGA OID ADABIYOTLAR SHARHI
Bizning fikrimizcha, o‘quvchilarning o‘z fikrlarini o‘rganilayotgan chet tilida bayon eta olishlari uchun bu 

tilning tovush tizimini hamda bu til doirasida tegishli leksik minimumni bilishi ham o‘qitish samaradorligiga 
ijobiy ta’sir ko‘rsatadi. Ta’kidlash joizki, so‘z ma’nolaridan to‘g‘ri foydalanishga yo‘naltirilgan leksikologiya na 
maktab, na akademik litseylarning o‘quv dasturiga kiritilgan. Bu fan chet tillarga ixtisoslashtirilgan oliygoh
larda normativ kurs sifatida o‘rgatilsa-da, unga ajratilgan umumiy soatlar hajmi juda ozdir. Biz chet tillar oliy-
gohlarida ixtisoslik fani yuzasidan o‘rganiladigan grammatik materiallarni tahlil qilgan holda shunga amin 
bo‘ldikki, O‘zbekistondagi xorijiy tillarga ixtisoslashgan oliy o‘quv yurtlarida chet tillarning nazariy aspektlari, shu 
jumladan, o‘rganilayotgan tilning nazariy grammatikasi, leksikologiyasi, mamlakatshunoslikka oid materiallari 
ma’lum ma’noda o‘rganilayotgan bo‘lsa-da, morfologiyaning tarkibiy qismi bo‘lmish morfemikaga alohida e’tibor 
qaratilmayapti. Bunday oliy o‘quv yurtlarida so‘zning morfem shakli bo‘yicha “leksikologiya” fani orqali tegishli 
ma’lumotlar berilishi bilan chegaralanib qolmoqda.

Shuni ta’kidlab o‘tishimiz lozimki, derivatsiya tushunchasi chet tili o‘qitish metodikasi sohasiga hali to‘liq 
kirib bormagan. Bu borada xorijda bo‘lgani kabi yurtimizda ham ba’zi ilmiy ishlar bajarilganini yoki bajarilayot-
ganini ta’kidlab o‘tish joiz. Jumladan, sobiq Sho‘ro davrida rus olimlaridan N.M. Shanskiy, G.O. Vinokur, 
V.V.  Vinogradov, Ye.A. Zemskaya, N.A. Kubryakova, Z.A. Potixa, A.N. Tixonov, R.F. Levkovskaya kabi 
olimlar rus tilida so‘z yasalishi borasida, YU.S. Stepanov va G.V. Gak kabi olimlar esa rus va fransuz tillari 
doirasida derivatsiya borasida tadqiqot ishlari olib borgan. Toshkentda A.A. Isakovaning “Методика обучения 
деривации студентов-филологов национальных групп в курсе “Современный русский литературный 
язык”” nomli nomzodlik dissertatsiyasi himoya qilingan (1984). Shuningdek, 2011-yilda Germaniyada Karina 
Schneider-Wiejowski “Produktivität in der deutschen Derivationsmorphologie” nomli doktorlik dissertatsi-
yasini himoya qilgan [10.23]. O‘zbekistonda derivatsiya sohasida N.Q. Turniyozov (2009, 2010), V.N. Musatov 
(2017), G. Tleumuratov (2021)larning monografiyalari chop etilgan. M.B. Baxtiyorova va X.R. Xoliqovalarning 
“Изучение иностранного языка. Проблемы и перспективы” (2015) nomli maqolasida chet tili o‘qitishda deri-
vatsiyaning roli qayd etilgan. Shuningdek, O. Mo‘minov, A. Qo‘ldosev, O‘.U. Usmonovlarning tadqiqot ishlarida 
ingliz tili morfemikasi borasida ma’lumotlar berilgan. Ingliz tili morfemikasi bo‘yicha ayniqsa O. Mo‘minovning 
“Ingliz tili leksikologiyasi” (2008) darsligida ham yetarlicha ma’lumot keltirilgan.

Biroq bu ishlarning hech birida derivatsiyani ingliz tilini xorijiy til sifatida o‘qitish jarayonida amaliy qo‘llash 
borasida fikr va mulohazalar bildirilmagan. Ingliz tilini chet tili sifatida o‘rganishda so‘zning morfem shakli hamda 
so‘z yasovchi qo‘shimchalarning ahamiyati yuzasidan yirik tadqiqot ishlari qatoriga ba’zi izlanishlarni, jumladan, 
nemis olimlari Günther Storch va Angelika Gärtnerning ilmiy ishlari misol bo‘la oladi. Bu o‘rinda shuni ham 
ta’kidlash lozimki, O‘zbekistonda derivatsion ifodalar yordamida ingliz tilini o‘rgatish muammosi ilmiy rahbarimiz 
P.J. Nazarovning ayrim maqola va tezislarida qisman yoritilgan bo‘lsa-da, mazkur muammo hanuzgacha to‘liq 
yechim topgani yo‘q. Xorijiy tillardagi so‘zning morfem shakli hamda bu tillardagi so‘z yasalishini tadqiq etish 
chet el olimlari, xususan rus va nemis olimlari tomonidan turli jabhalarda amalga oshirilmoqda [Raxmanov I.W., 
Buxbinder W.A., Kalinina S.W., Akushina Z.Ye., Zabotkina V.I., Lavrova N.A., Berseneva N.S., Sikorskaya T.V., 
Eckhard Meineke, Walter Hensen, Johannes Erben, Werner Betz, Wolfgang Fleischer, Irmhild Barz, Hentschel 
Elke, Donales Elke, Lohde, Roland Hofer, Peter Őhl, Nicolaus Janos Raag va boshqalar]. O‘zbek olimlarining 
bu boradagi ishlari esa juda sanoqlidir. Jumladan, o‘zbek auditoriyasiga xorijiy til leksikasining morfem shaklini 
o‘rgatish metodikasini J. Jalolov va M. Choriyev kabi metodistlarimiz ishlarida uchratish mumkin.

Derivatsiya atamasi lotin tilidan olingan bo‘lib, “tarmoqlanish”, “paydo bo‘lish” kabi ma’nolarni anglatadi. 
Tilshunoslikda bu tushuncha o‘tgan asr boshlarida ishlatila boshlandi. Derivatsiya tushunchasi biror til birligi 
asosida boshqa til birligini yaratish, ya’ni so‘z asosini tegishli derivatlar (so‘z yasovchi qo‘shimchalar, so‘z 
o‘zaklarining qo‘shilishi yoki ichki fleksiya asosida yangi so‘z hosil qilish va boshqalar) yordamida o‘zgartirishni 
anglatadi.

Rus olimi E. Kurilovich tomonidan o‘tgan asrning 30-yillarida lingvistik derivatsiya ikki turga – lug‘aviy va 
sintaktik derivatsiyaga bo‘lib o‘rganilganligi uning asosiy mohiyatini ochib beradi [4:57-70]. Shu nuqtai nazardan 
german tillaridagi so‘z yasash jarayonida yuz beruvchi o‘ziga xos xususiyatlarni tadqiq etish mazkur tillarning 
taraqqiyoti sinxron va diaxron davrlari nuqtai nazaridan doimo dolzarb mavzu bo‘lib kelgan. Shaklan qaralganda 
tillardagi so‘z yasalishi oddiydek ko‘rinadi. Biroq uni tarixiy nuqtai nazardan o‘rganib chiqsak, juda murakkab va 
ko‘p qirrali jarayon ekanligini ko‘ramiz. So‘z yasalishi hodisasini leksikologiya fani o‘rganishi shart deb hisoblay-
digan olimlar qatoriga rus olimlari A.I. Smirnitskiy va I.V. Arnoldni kiritish mumkin. O‘z navbatida, o‘zbek olim-
laridan J. Bo‘ronov va O‘. Hoshimovlarning talqiniga ko‘ra, so‘z yasalishi va so‘z o‘zgarishi morfologiyaning 
o‘rganish obyektidir.

TADQIQOT METODOLOGIYASI 
German tillariga mansub bo‘lgan zamonaviy ingliz tilida so‘z yasalishining quyidagi turlari bugungi kunda 

mahsuldor usullar sifatida qaralmoqda:

•	 affiksatsiya usulida so‘z hosil qilish;

•	 konversiya (bir so‘z turkumidan ikkinchi so‘z turkumiga o‘tish);

•	 abbreviatura (so‘zlarni qisqartirish orqali yangi so‘z yasash);

•	 kompozitsiya (so‘zlarni o‘zaro qo‘shish orqali so‘z yasash).

Biroq ayrim olimlar german tillarida so‘z yasalishining turli ko‘rinishlari mavjud deb hisoblashadi. Masalan, 
O. Mo‘minovning “Ingliz tili leksikologiyasi” darsligida german tillaridan bo‘lmish ingliz tilidagi so‘z yasalish usul-
larining quyidagi turlari mavjudligi qayd etib o‘tilgan:

•	 Affixation – qo‘shimchalar orqali so‘z yasash;

•	 Conversion – bir so‘z turkumidan ikkinchi so‘z turkumiga o‘tish;

•	 Word composition (Compound words) – so‘zlarni o‘zaro qo‘shish orqali so‘z yasash, qo‘shma so‘zlar;

•	 Shortened words (abbreviations and clippings) – qisqartma so‘zlar, so‘zlarni qisqartirish orqali yangi so‘z 
yasash;

•	 Sound Interchange – tovush o‘zgarishi asosida so‘z yasash;

•	 Stress Interchange – urg‘uning tushish joyi o‘zgarishi bilan yangi so‘z yasash;

•	 Sound Imitation – tovushga taqlid qilish orqali so‘z yasash;

•	 Back-formation – teskari so‘z yasash;

•	 Blending – ikki yoki undan ortiq so‘z qismlarini qo‘shish orqali yangi so‘z hosil qilish. [3: 3-4]

TAHLIL VA NATIJALAR
A.A. Isakova derivatsiya va so‘z hosil qilinishi o‘rtasida qisman bo‘lsa ham tafovut mavjud, deb hisoblaydi. 

Jumladan, olima derivatsiya hodisasini ko‘p bosqichlilik tamoyiliga asoslanadi, deb, uni ierarxik qurilmali bir qator 
sodda so‘zlar tarkibidan turli bosqichlarda so‘z tanlab olish sifatida qaraydi. Olimaning fikriga ko‘ra, so‘z hosil 
qilinishi derivatsiya tushunchasiga nisbatan tor tushuncha bo‘lib, u ikki tomonlama chuqur aloqadorlikka aniqlik 
kiritilmasdan turib, ikki so‘zni o‘zaro binar qiyoslashga imkon yaratadi [5: 15]. N.M. Shanskiy esa derivatsiyani ham 
so‘z yasalish, ham yangi so‘z hosil qilish sifatida ta’riflaydi, ya’ni u derivatsiyani tegishli modellarda semantik 
jihatdan yangi so‘z hosil qilish yoki yangi birliklarning formal ko‘rinishi, deb biladi. Olim so‘z hosil bo‘lishini 
til sathi doirasida, yangi so‘z yasalish hodisasini esa nutq doirasida yuzaga chiqishini ta’kidlab o‘tadi  [6:  164]. 
Ko‘pchilik hind-yevropa tillarida bo‘lgani kabi, rus tilida so‘z yasalishi asosan quyidagi ko‘rinishlarda amalga 
oshiriladi: predlog va otning tegishli kelishik shaklidan (на столе – настольный); so‘z birikmalaridan so‘z hosil 
qilish orqali (снабжение водой – водоснабжение); frazeologik birliklardan so‘z hosil qilish orqali (лодыря 
гонять – лодырничать).

Yuqorida qayd etilgan holatlardan dastlabki ikkitasi nemis tilida so‘z yasalishi doirasida uchraydi. Agar 
predlog va otning tegishli kelishik shaklidan so‘z yasalishi nemis tilida kamunum usul hisoblansa (masalan: zu 
Hause – uyda, das Zuhause – uy, makon), so‘z birikmalaridan so‘z hosil qilish nemis tilida serunum usul vazi-
fasini bajaradi (masalan: die Tür des Hauses – die Haustür, das schwarze Brot – das Schwarzbrot, die Reise 
nach Ausland – die Auslandreise). Frazeologik birliklarning so‘zga aylanishi orqali zu Hause – uyda, Zuhause 
– uy, makon.

Yuqoridagi fikrga asosan, chet tiliga ixtisoslashgan oliy o‘quv yurtlarida asosiy chet tiliga yondosh tarzda 
o‘rganiladigan ikkinchi xorijiy tilni biz ikkinchi chet tili deb atay olamiz. Til o‘rganishda o‘qitish sharoiti, maqsadi, 
mazmuni tushunchalari orqali ikkinchi til metodikasi tahlil qilingani kabi, bizning fikrimizcha, ikkinchi chet tilini 
o‘qitishga to‘g‘ri yondasha bilish, ayniqsa, ikkinchi xorijiy tilni o‘rgatishga muvofiq keluvchi o‘qitish uslublaridan 
amaliy foydalana olishga alohida ahamiyat qaratish talab etiladi. Vaholanki, ko‘p o‘qituvchilar ikkinchi chet tiliga 
xos bo‘lgan lug‘aviy birliklar ustida ishni to‘g‘ri tashkil eta olmaydilar, ya’ni bu jarayonda aksariyat o‘qituvchilar 
mavzuga doir ma’lum lug‘aviy birliklargagina tayanish bilan chegaralanadilar, ular bunday birliklarning nutqda 
qo‘llanilishi va boshqa ma’nodoshlari bilan uyg‘unligini ochib bermaydilar. 

Nemis olimlarining fikriga qo‘shimcha tarzda, bizningcha, xorijiy tillarni o‘rganishning turli metodikalaridan 
samarali foydalanish eng avvalo tarixiy shart-sharoitlar asosida yuzaga keladi, deb hisoblaymiz. Jumladan, 
yurtimizda o‘tgan asrning birinchi yarmida chet tili o‘qitishda grammatika-tarjima metodikasi keng qo‘llanilgan. 
Zero, bu davrda sobiq Sho‘ro Ittifoqi tarkibida bo‘lgan mamlakatimiz dunyodagi ko‘plab davlatlardan, xususan 
kapitalistik mamlakatlardan to‘liq izolyatsiya qilingan edi. Shu sabab bu davrdagi asosiy maqsad chet tilida 
o‘qish va yozishni o‘rgatish edi. Yigirmanchi asrning ikkinchi yarmida fan-texnika gurkirab rivojlandi. Bu davrga 
kelib, yangi texnik vositalar yordamida chet tillarga oid o‘quv materiallarini ko‘rish va eshitish imkoniyati kucha
yishi tufayli xorijiy tillarni o‘qitishda audiolingval va audiovisual metodlar an’anaviy grammatika-tarjima meto
dining o‘rnini egalladi.

Mamlakatimizning mustaqillikka erishuvi natijasida uning xorijiy mamlakatlar bilan siyosiy-iqtisodiy, 
madaniy-ma’rifiy hamda diplomatik aloqalar o‘rnatishi chet tilida muloqotni tarkib toptirishga yo‘naltirilgan 
kommunikativ metodikani chet tili o‘qitishda yetakchi o‘ringa chiqardi va buning uchun xorijiy tillarni o‘rganishda 
nutqiy vaziyatlar yaratishga alohida ahamiyat qaratildi. Ko‘rinib turibdiki, chet tilini o‘qitishning asosiy maqsadi 
davr va vaziyat talabidan kelib chiqadi. Shu nuqtai nazardan, biz talabalarga nemis tilini ikkinchi xorijiy til sifa-
tida o‘rgatishda o‘qitish metodikasini kognitiv tilshunoslik bilan bevosita bog‘lagan holda ongli qiyoslash va 
mantiqiy tafakkur metodlaridan foydalanish katta samara beradi, deb hisoblaymiz. Zero, talabalar mustaqil 
fikrga ega bo‘lgan yoshlardir va har bir dars mashg‘ulotlari ularning mantiqiy fikrlashlarini o‘stirishga yo‘nalti-
rilgan bo‘lishi lozim. Bundan tashqari, ongli-qiyoslash metodi orqali o‘rganilayotgan materialni talabalar nafaqat 
o‘z ona tillari bilan, balki ular tomonidan o‘zlashtirilayotgan birinchi xorijiy til bilan qiyoslab o‘rganish imkoni-
yatiga ega bo‘ladilar. Ingliz tilini ikkinchi xorijiy til sifatida o‘rganishda muammoli vaziyatlar yaratish, talaba-
larda mantiqiy fikrlashni yuksaltirish uchun, bizningcha, ingliz tilidagi derivativ ifodalardan unumli foydalanish 
va bunday ifodalarni birinchi chet tili sifatida o‘rganiladigan tildagi lug‘aviy birliklar bilan solishtirish maqsadga 
muvofiqdir.

XULOSA
Xulosa qilib aytganda, bu kabi birikmalarning dars jarayonida talabalar tomonidan nutqiy vaziyatlarda 

qo‘llanilishi derivatsiya yo‘li bilan hosil qilingan sinonimlardan amalda to‘g‘ri foydalanish, o‘rganilayotgan chet 
tillar doirasida muloqotni to‘g‘ri tashkil qilishga imkon beradi. Ingliz tilida leksik derivatsiyalarni o‘rgatish jarayo
nida ilg‘or pedagogik texnologiyalar va innovatsion usullarni qo‘llash mavzularni yaxshi o‘zlashtirishga yordam 
beradi. Talabalar ko‘rish, yozish hamda mushohada yuritish orqali mavzuni yaxshi o‘zlashtiradilar. So‘z yasa
lishini o‘qitishda pedagoglar tomonidan interfaol metodlardan o‘rinli, maqsadli va samarali foydalanish talaba-
larda xulosa chiqara olish qobiliyatini tarbiyalashga xizmat qiladi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

